
RAQAMLI IQTISODIYOT SHAROITIDA 
MEHNAT BOZORI VA BANDLIKNING 

TRANSFORMATSIYASI: GLOBAL 
TENDENSIYALAR VA ISTIQBOLLAR

Bustonov Mansurjon Mardonakulovich
Namangan Davlat texnologiya universiteti, 

“Buxgalteriya hisobi” kafedrasi i.f.d., professor, 
Email: bustonov1975@mail.ru

Annotatsiya. Maqolada XXI asr global rivojlanishining muhim tendensiyasi sifatida internet va raqamli texnologiyalarning 
jamiyat hayotining barcha sohalariga chuqur kirib borishi hamda ularning iqtisodiyot, mehnat bozori va bandlik tizimiga 
ko‘rsatayotgan ta’siri ilmiy jihatdan tahlil qilingan.

Kalit so‘zlar: iqtisodiy o‘sish, raqamli iqtisodiyot, raqamli infratuzilma, elektron biznes, elektron tijorat, axborot va raqamli 
texnologiyalar.
Abstract. The article provides a scientific analysis of the deep penetration of the Internet and digital technologies into 
all spheres of society as a key trend of global development in the 21st century, emphasizing their impact on economic 
processes, labor markets, and employment transformation.

Keywords: economic growth, digital economy, digital infrastructure, electronic business, e-commerce, information and 
digital technologies.
Аннотация. В статье с научной точки зрения рассматривается глубокое проникновение интернета и цифровых 
технологий во все сферы общественной жизни как ключевая тенденция глобального развития XXI века, а также 
их влияние на экономику, рынок труда и занятость.

Ключевые слова: экономический рост, цифровая экономика, цифровая инфраструктура, электронный бизнес, 
электронная коммерция, информационные и цифровые технологии.

K I R I S H
Onlayn texnologiyalarning jadal rivojlanishi natijasida iqtisodiy faoliyat shakllari tubdan o‘zgarib, yangi 

iqtisodiy muhit — raqamli iqtisodiyot shakllandi. Ushbu jarayon biznes yuritish usullarini modernizatsiya 
qilish, operatsiyaviy xarajatlarni qisqartirish, kapital jalb etish mexanizmlarini diversifikatsiya qilish va raqamli 
platformalar orqali biznes loyihalarini ilgari surish uchun yangi imkoniyatlar yaratmoqda.

Tadqiqotning obyekti sifatida raqamli iqtisodiyot sharoitida global va milliy mehnat bozori tizimi hamda 
unda shakllanayotgan bandlik munosabatlari tanlangan.

Tadqiqot predmeti raqamli texnologiyalar, sun’iy intellekt va avtomatlashtirish jarayonlarining mehnat bozori 
va bandlik tuzilmasiga ko‘rsatayotgan ta’siri, bandlik shakllarining o‘zgarishi va mehnat munosabatlarining 
transformatsiyasidan iborat.

Tadqiqotning asosiy maqsadi raqamli iqtisodiyot sharoitida mehnat bozori va bandlik tizimida yuz 
berayotgan transformatsion jarayonlarni ilmiy jihatdan tahlil qilish, global tendensiyalarni aniqlash hamda 
mehnat bozorining barqaror rivojlanishini ta’minlashga qaratilgan ilmiy xulosalar va takliflarni ishlab chiqishdan 
iborat.

Belgilangan maqsadga erishish uchun tadqiqotda quyidagi asosiy vazifalar qo‘yildi:
1.	 Raqamli iqtisodiyot va mehnat bozori o‘rtasidagi o‘zaro bog‘liqlikning nazariy asoslarini tahlil qilish;
2.	 Sun’iy intellekt va avtomatlashtirish jarayonlarining bandlikka ta’sirini ilmiy jihatdan baholash;
3.	 Raqamli mehnat bozori va platforma bandligining shakllanish xususiyatlarini aniqlash;
4.	 Rivojlangan va rivojlanayotgan mamlakatlarda mehnat bozori transformatsiyasining umumiy va o‘ziga 

xos jihatlarini qiyosiy tahlil qilish;

5.	 Raqamli texnologiyalar ta’sirida kasbiy talablar va bandlik tuzilmasidagi o‘zgarishlarni aniqlash;
6.	 Raqamli iqtisodiyot sharoitida bandlikning barqaror rivojlanishini ta’minlash bo‘yicha ilmiy-amaliy 

takliflar ishlab chiqish.

M A V Z U G A  O I D  A D A B I Y O T L A R  S H A R H I
So‘nggi yillarda raqamli iqtisodiyotning jadal rivojlanishi mehnat bozori va bandlik tizimida chuqur 

strukturaviy o‘zgarishlarni yuzaga keltirib, ushbu jarayon xalqaro ilmiy adabiyotlarda keng muhokama 
qilinmoqda. Xususan, Brynjolfsson va McAfee (2014) [1] raqamli texnologiyalar, avtomatlashtirish va sun’iy 
intellekt mehnat unumdorligini oshirishi bilan birga, ayrim kasblarning qisqarishi va bandlikda qutblanish 
jarayonlarini kuchaytirishini ta’kidlaydi. Mualliflar raqamli iqtisodiyot sharoitida mehnat bozori “ish o‘rinlarining 
yo‘qolishi”dan ko‘ra “ish mazmunining o‘zgarishi” bilan tavsiflanishini ilmiy asoslaydi.

Sun’iy intellekt va avtomatlashtirishning bandlikka ta’siri Frey va Osborne (2017) [2] tadqiqotlarida chuqur 
tahlil qilingan bo‘lib, ular kasblarni avtomatlashtirish ehtimolini hisoblash orqali mehnat bozorida yuqori xavf 
guruhlarini aniqlab bergan. Ushbu ishlarda standartlashtirilgan va takrorlanuvchi vazifalarga asoslangan 
kasblar avtomatlashtirishga ko‘proq moyil ekanligi ko‘rsatilgan. Biroq McKinsey Global Institute (2017, 2021) 
[3; 4]  hisobotlarida ta’kidlanishicha, avtomatlashtirish jarayoni ish o‘rinlarining to‘liq yo‘qolishiga emas, balki 
vazifalarning qayta taqsimlanishiga va yangi yuqori malakali kasblarning paydo bo‘lishiga olib keladi.

Raqamli mehnat bozori va platforma bandligi masalalari De Stefano (2016) [5], Kenney va Zysman 
(2019) [6] ishlarida global mehnat bozorining yangi institutsional segmenti sifatida talqin qilinadi. Ularning 
tadqiqotlariga ko‘ra, raqamli platformalar orqali shakllanadigan mehnat munosabatlari mehnat resurslarining 
geografik harakatchanligini oshirib, masofaviy va moslashuvchan bandlik shakllarini kengaytirmoqda. Biroq 
bu jarayon mehnat huquqlari, ijtimoiy himoya va mehnatni tartibga solish mexanizmlarini qayta ko‘rib chiqish 
zaruratini ham yuzaga keltiradi.

T A D Q I Q O T  M E T O D O L O G I YA S I
Mazkur tadqiqot raqamli iqtisodiyot sharoitida mehnat bozori va bandlik tizimida yuz berayotgan 

transformatsion jarayonlarni aniqlash, ularning global va milliy xususiyatlarini baholash hamda istiqboldagi 
rivojlanish tendensiyalarini asoslashga qaratilgan. Tadqiqot metodologiyasi kompleks va ko‘p darajali 
yondashuvga asoslanib, nazariy tahlil, empirik kuzatuv va iqtisodiy-statistik usullar uyg‘unligida olib borildi.

T A H L I L  V A  N A T I J A L A R
Raqamli iqtisodiyot zamonaviy fan va innovatsion texnologiyalarga tayanilgan holda ishlab chiqarish 

samaradorligini oshirish, mahsulot va xizmatlarga bo‘lgan iste’molchi talabini kengaytirish, shuningdek, ishlab 
chiqarish jarayonlariga ilg‘or uskunalar va raqamli yechimlarni joriy etish orqali yuqori sifatli qiymat yaratishga 
xizmat qilmoqda. Bugungi kunda raqamli iqtisodiyot rivojlangan mamlakatlar yalpi ichki mahsulotining o‘rtacha 
5,5 foizini, rivojlanayotgan mamlakatlarda esa 4,9 foizni tashkil etmoqda. Ayniqsa, ushbu ko‘rsatkich Buyuk 
Britaniyada 12,4 foiz, Janubiy Koreyada 8 foiz, Xitoyda 6,9 foiz, Hindistonda 5,6 foiz, Rossiyada 2,8 foiz va 
Qozog‘istonda 3,9 foiz darajasida ekanligi raqamli iqtisodiyotning global raqobatbardoshlikni ta’minlashdagi 
strategik ahamiyatini yaqqol namoyon etadi [7].

Raqamli iqtisodiyotning joriy etilishi iqtisodiy tizimdagi qator tizimli muammolarni hal etishga xizmat qiladi. 
Xususan, raqamli platformalar, elektron hisob-kitoblar va ma’lumotlar shaffofligini ta’minlovchi texnologiyalar 
orqali soyali iqtisodiyot ko‘lamini qisqartirish va korrupsion xavflarni minimallashtirish imkoniyati yaratiladi. 
Iqtisodiy munosabatlarning raqamlashtirilishi moliyaviy oqimlarning ochiqligini oshirib, davlat boshqaruvi va 
biznes faoliyatida hisobdorlik mexanizmlarini kuchaytiradi. Shu nuqtai nazardan, raqamli iqtisodiyot nafaqat 
iqtisodiy samaradorlikni oshirish, balki institutsional sifatni yaxshilashning ham muhim omili hisoblanadi.

Boston Consulting Group (BCG) tahlillariga ko‘ra, internet va raqamli mahsulotlar 2020 yilda global 
iqtisodiyotga 1,9 trln dollardan 14,4 trln dollargacha qo‘shimcha daromad keltirgan bo‘lib, 2025 yilga borib 
ushbu sektorning jahon iqtisodiyotiga qo‘shayotgan hissasi taxminan 6 trln dollarga yetishi kutilmoqda [8]. 
Ushbu raqamlar raqamli iqtisodiyotning global iqtisodiy o‘sishdagi rolini va uning investitsiyaviy jozibadorligini 
yaqqol namoyon etadi. Ayniqsa, raqamli yechimlar orqali ishlab chiqarish samaradorligini oshirish, tranzaksiya 
xarajatlarini kamaytirish va yangi bozor segmentlarini shakllantirish imkoniyatlari iqtisodiy rivojlanishning yangi 
manbalarini ochib bermoqda.

Hozirgi kunda dunyoning yetakchi ilmiy markazlari va tadqiqot institutlari raqamli iqtisodiyotga o‘tish 
jarayonlarining nazariy va amaliy jihatlarini o‘rganishga qaratilgan keng ko‘lamli tadqiqotlar olib bormoqda. 
Ushbu tadqiqotlarda raqamli iqtisodiyotni joriy etish va rivojlantirishning institutsional shart-sharoitlari, 
raqamli transformatsiyaning asosiy bosqichlari va ularning ketma-ketligi, shu sharoitda iqtisodiy o‘sishning 

barqarorligini ta’minlash masalalari alohida o‘rin tutadi. Shuningdek, iqtisodiy o‘sishning sifat omillariga raqamli 
texnologiyalarning ta’siri, ularning umumiy iqtisodiy muvozanat va barqarorlikka qo‘shayotgan hissasi, mazkur 
ta’sirni baholash metodologiyasidagi muammolar hamda ularni hal etish mexanizmlari chuqur tahlil qilinmoqda. 
Ayniqsa, rivojlangan va rivojlanayotgan mamlakatlarda raqamlashtirish jarayonlarining umumiy va o‘ziga xos 
xususiyatlarini aniqlash hamda iqtisodiy o‘sish omillarida raqamli texnologiyalar ulushini optimallashtirish 
masalalari zamonaviy iqtisodiy tadqiqotlarning ustuvor yo‘nalishlaridan biriga aylanib bormoqda.

So‘nggi yillarda kompyuter texnologiyalari, axborot tizimlari va raqamli yechimlar sohasidagi ilmiy 
tadqiqotlar jadal ommalashib bormoqda, bu esa raqamli iqtisodiyotning nazariy va amaliy ahamiyatini yanada 
mustahkamlamoqda. Ilmiy izlanishlarning kengayishi raqamli transformatsiya jarayonlarini tizimli o‘rganish, 
ularning iqtisodiy rivojlanishga ta’sirini baholash hamda raqamli iqtisodiyotning evolyusion bosqichlarini aniqlash 
zaruratini yuzaga keltirdi. Shu bois, raqamli iqtisodiyot rivojini yaxlit tahlil qilish maqsadida uni bir nechta 
xronologik bosqichlarga ajratish ilmiy-metodologik jihatdan maqbul hisoblanadi. Ushbu bosqichlar raqamli 
texnologiyalarning iqtisodiy munosabatlarga kirib borish darajasi va funksional roliga qarab shakllantirilib, 
ularning tavsifi 1-jadvalda keltiriladi.

1-jadval. MDH mamlakatlarida raqamli iqtisodiyotning rivojlanish bosqichlari
Xronologik davr Tavsifi

Birinchi bosqich 1990-2000 Axborot muhitini shakllantirish uchun infratuzilmani yaratish

Ikkinchi bosqich 2000-2010 Foydalanuvchilar axborot yaratish manbaiga, elektron biznes va 
elektron tijoratning paydo bo‘lishiga aylandi.

Uchinchi 
bosqich 2010-2020 Ijtimoiy tarmoqlar, tezkor xabarlar va mobil ilovalarni ishlab chiqish.

To‘rtinchi 
bosqich 2030-2040 Ijtimoiy tarmoqlar, tezkor xabarlar va mobil ilovalarni ishlab chiqish.

Raqamli iqtisodiyotning rivojlanish istiqbollari va uning milliy iqtisodiyotlar barqarorligiga ta’siri juda yuqori 
ahamiyatga ega bo‘lib, buni xalqaro tashkilotlar tomonidan o‘tkazilgan tadqiqotlar ham tasdiqlaydi. Xususan, 
Boston Consulting Group va Jahon banki ma’lumotlariga ko‘ra, rivojlangan mamlakatlarda raqamli iqtisodiyot 
yalpi ichki mahsulotning 10–35 foizini, rivojlanayotgan mamlakatlarda esa 5–20 foizini tashkil etadi [9]. Ushbu 
farq raqamli aktivlar hajmi, raqamli xizmatlar bozorining yetukligi, shuningdek, korporativ sektorda raqamli 
texnologiyalarni joriy etish darajasi va ularning biznes jarayonlariga integratsiyalashuvi bilan izohlanadi. 
Demak, raqamli iqtisodiyotni rivojlantirish milliy iqtisodiyot raqobatbardoshligini oshirish, iqtisodiy o‘sishni 
rag‘batlantirish va global qiymat zanjirlariga chuqurroq integratsiyalashishning muhim omili sifatida namoyon 
bo‘lmoqda.

Raqamli iqtisodiyot tarkibida axborot-kommunikatsiya texnologiyalari (AKT) xizmatlari yetakchi o‘rinni 
egallab, raqamli aktivlar umumiy hajmining taxminan 22 foizini tashkil etadi. Moliyaviy xizmatlar sohasi 
ushbu ko‘rsatkichda 15 foiz ulushga ega bo‘lsa, texnologik uskunalar va raqamli mahsulotlar ishlab chiqarish 
sektori hissasi 14 foiz atrofida baholanadi. Shu bilan birga, iqtisodiyotning an’anaviy tarmoqlari ham raqamli 
texnologiyalarni jadal o‘zlashtirib, raqamli aktivlarning salmoqli qismini xarid qilmoqda. Mazkur jarayon natijasida 
an’anaviy sektorda raqamli aktivlar ulushi yalpi qo‘shilgan qiymatning taxminan 5 foiziga tenglashmoqda. 
Ushbu tendensiyalar raqamli transformatsiya iqtisodiyotning alohida segmentlari bilan cheklanib qolmasdan, 
barcha tarmoqlarga chuqur kirib borayotganini ko‘rsatadi. Xalqaro prognozlarga ko‘ra, 2025 yilga kelib raqamli 
iqtisodiyot jahon yalpi ichki mahsulotining qariyb 25 foizini tashkil etishi kutilmoqda, bu esa uni global iqtisodiy 
o‘sishning asosiy drayverlaridan biriga aylantiradi.

Mahalliy va mintaqaviy tadqiqotlar natijalariga ko‘ra, 2020 yil holatida MDH mamlakatlarida raqamli 
iqtisodiyotning umumiy ulushi 4–5 foiz darajasida bo‘lib, yaqin besh yil ichida ushbu ko‘rsatkichning ikki 
barobarga oshishi mumkinligi prognoz qilinmoqda. Biroq, bunday o‘sish sur’atlariga qaramasdan, raqamli 
iqtisodiyot ulushi rivojlangan mamlakatlar ko‘rsatkichlariga nisbatan hali ham past darajada saqlanib qolmoqda. 
Bu holat raqamli infratuzilmani jadal rivojlantirish, innovatsiyalarni qo‘llab-quvvatlash va institutsional islohotlarni 
chuqurlashtirishga qaratilgan samarali siyosat choralarini amalga oshirish zarurligini anglatadi.

Axborot-kommunikatsiya texnologiyalari zamonaviy iqtisodiyotning innovatsion asosini tashkil etuvchi 
muhim omillardan biri bo‘lib, ular Umumiy Maqsadli Texnologiyalar (General Purpose Technologies — GPT) 
toifasiga kiradi. GPT texnologiyalari iqtisodiyotning deyarli barcha sohalarida qo‘llanilishi va turli tarmoqlar 
uchun moslashtirilishi bilan ajralib turadi. Ularning asosiy xususiyatlari qatoridan qo‘llanilishning keng 
qamrovliligi hamda innovatsion bir-birini to‘ldiruvchanlik mexanizmini keltirish mumkin. Aynan shu xususiyatlar 
AKTni raqamli iqtisodiyot rivojining markaziy elementiga aylantirib, yangi mahsulotlar, xizmatlar va biznes 
modellarining shakllanishiga asos bo‘lib xizmat qiladi.

Xalqaro tahlillar shuni ko‘rsatadiki, rivojlangan mamlakatlarda axborot-kommunikatsiya texnologiyalari 
(AKT) bozorining hajmi milliy iqtisodiyotda sezilarli o‘rin egallab, ayrim hisob-kitoblarga ko‘ra yalpi ichki 
mahsulotning 3–6 foizini tashkil etadi. Ushbu ko‘rsatkich raqamli infratuzilmaning yetukligi, innovatsion 
xizmatlar bozorining kengligi va AKTning sanoat hamda xizmatlar sohalariga chuqur integratsiyalashuvi bilan 
izohlanadi. Shu bilan birga, AKT sektori iqtisodiy o‘sishni rag‘batlantiruvchi mustaqil tarmoq sifatida ham, 
boshqa tarmoqlarda mehnat unumdorligini oshiruvchi muhim omil sifatida ham namoyon bo‘lmoqda.

McKinsey konsalting kompaniyasining prognozlariga muvofiq, raqamli transformatsiya jarayonlarining 
jadallashuvi natijasida 2020 yilga kelib rivojlangan mamlakatlarda AKT bozorining ulushi YaIMga nisbatan 
taxminan 9 foizga yetd [5]. Bu tendensiya AKTning iqtisodiy qiymat yaratishdagi roli tobora ortib borayotganini 
hamda raqamli texnologiyalar milliy raqobatbardoshlikni oshirishda hal qiluvchi ahamiyat kasb etayotganini 
yaqqol tasdiqlaydi.

2-jadval. Dunyoda IT xarajatlari [6]
YILLAR 2017 y. 2018 y. 2019 y.

Ko‘rsatkichlar Xarajatlar, 
milliard dollar

O‘sish 
foizda

Xarajatlar, 
milliard dollar

O‘sish 
foizda

Xarajatlar, 
milliard dollar

O‘sish 
foizda

Ma’lumotlarni qayta ishlash 
tizimlari 178 4,4 179 0,6 179 -0,2

Korxona dasturiy ta’minoti 355 8,9 389 9,5 421 8,4
xavfsizlik 667 5,7 704 5,6 710 0,9
Qurilmalar 933 4,3 985 5,5 1 030 4,6
Aloqa xizmatlari 1 393 1,3 1 427 2,4 1 443 1,1
Umuman olganda, IT 3 526 3,8 3 684 4,5 3 783 2,7

Sanoatga yo‘naltirilgan kompyuter xizmatlari deyarli barcha mintaqalarda shakllanib borayotgan 
nisbatan kichik, biroq tez sur’atlarda rivojlanayotgan segment hisoblanadi hamda axborot-kommunikatsiya 
texnologiyalari (AKT) sohasida bandlikni ta’minlovchi muhim manbalardan biriga aylanmoqda. Xususan, 
rivojlanayotgan mamlakatlar orasida Hindiston ushbu yo‘nalishda yetakchi mavqeni egallab, AKT xizmatlari 
eksporti va yuqori malakali kadrlar salohiyati hisobiga sezilarli ustunlikka ega. Bu holat AKT xizmatlarining 
mehnat sig‘imi yuqoriligi va global bozorga nisbatan tez moslashuvchanligi bilan izohlanadi.

AKTdan foydalangan holda mahsulot ishlab chiqarish jarayonida yaratilayotgan qo‘shimcha qiymatning 
asosiy qismi Sharqiy Osiyo mintaqasiga, xususan Xitoyga to‘g‘ri keladi [12]. Boshqa rivojlanayotgan 
mamlakatlarda esa yuqori texnologiyali ishlab chiqarishning cheklanganligi, ilmiy-tadqiqot infratuzilmasining 
yetarli darajada rivojlanmaganligi va kapital sig‘imi yuqori bo‘lgan texnologiyalarga kirish imkoniyatlarining torligi 
tufayli mazkur salohiyat hali to‘liq ro‘yobga chiqmagan. Shunga qaramay, so‘nggi o‘n yil davomida raqamli 
texnologiyalarga asoslangan AKT xizmatlari va ularning global eksporti umumiy xizmatlar eksportiga nisbatan 
ancha tez o‘sib bormoqda. Bu esa jahon xo‘jaligida raqamlashtirish jarayonlarining jadallashayotganini va 
xizmatlar savdosida AKTning ulushi tobora ortib borayotganini ko‘rsatadi.

Raqamli iqtisodiyot hajmini baholash qo‘llanilayotgan ta’rif va metodologiyaga bog‘liq bo‘lib, turli manbalarga 
ko‘ra uning ulushi global yalpi ichki mahsulotning 4,5 foizidan 15,5 foizigacha yetishi mumkin [9]. Shu bilan 
birga, global AKT sektorida yaratilayotgan qo‘shimcha qiymatning qariyb 40 foizi AQSh va Xitoy hissasiga 
to‘g‘ri keladi. Bu ikki mamlakatning ustunligi yirik ichki bozor, ilg‘or innovatsion ekotizim, yuqori texnologiyali 
ishlab chiqarish quvvatlari va global raqamli platformalardagi yetakchi pozitsiyasi bilan izohlanadi. Mazkur holat 
jahon raqamli iqtisodiyotida geografik konsentratsiyaning yuqori darajada ekanini hamda boshqa mamlakatlar 
uchun raqobatbardoshlikni oshirish maqsadida institutsional va texnologik islohotlarni jadallashtirish zarurligini 
ko‘rsatadi.

So‘nggi o‘n yillikda axborot-kommunikatsiya texnologiyalari (AKT) sohasida band bo‘lgan aholi soni 
jahon miqyosida barqaror o‘sish tendensiyasini namoyon etdi. Xususan, 2010 yilda 34 million nafarni tashkil 
etgan AKT sohasidagi bandlik 2015 yilga kelib 39 million nafarga yetdi, bu esa raqamli iqtisodiyotning mehnat 
bozoriga ta’siri tobora ortib borayotganini ko‘rsatadi. Bandlarning eng katta ulushi — taxminan 38 foizi — 
kompyuter xizmatlari segmenti hissasiga to‘g‘ri kelib, ushbu yo‘nalish AKT sohasida ish o‘rinlari yaratishning 
asosiy manbai sifatida shakllandi. Shu davr mobaynida AKT sektorining jami bandlikdagi ulushi 1,8 foizdan 2 
foizgacha oshgani raqamli texnologiyalarning iqtisodiy tizimdagi ahamiyati oshib borayotganini tasdiqlaydi [16].

Jahon banki ma’lumotlariga ko‘ra, raqamli texnologiyalarning joriy etilishi geografik va jismoniy 
cheklovlarning tobora xiralashuviga olib kelib, iqtisodiy faoliyatning transchegaraviy xarakter kasb etishiga 
zamin yaratmoqda. Bu jarayon mamlakatlarning iqtisodiy, ijtimoiy va madaniy rivojlanishini jadallashtirish 

bilan birga, mintaqaviy va global raqobatbardoshlikni oshirish uchun yangi imkoniyatlarni ochib bermoqda. 
Raqamli infratuzilmaning kengayishi ishchi kuchining xalqaro mobilligini oshirib, xizmatlar eksporti, autsorsing 
va masofaviy mehnat shakllarining jadal rivojlanishiga turtki bermoqda.

Shu bilan birga, raqamli iqtisodiyot sharoitida nafaqat ishlab chiqarish usullari, balki mehnat 
munosabatlarining butun tizimi tubdan o‘zgarmoqda. Raqamli texnologiyalar mehnat jarayonining barcha 
tarkibiy elementlariga — mehnat sub’ekti, mehnat vositalari, texnologiyalar, tashkilotchilik shakllari va mehnat 
natijalariga sezilarli ta’sir ko‘rsatmoqda. Zamonaviy axborot iqtisodiyotida ma’lumot va bilim mehnatning 
asosiy ob’ektiga aylanib, axborotning yaratilishi, qayta ishlanishi va tarqatilishi qiymat yaratishning markaziy 
manbai sifatida namoyon bo‘lmoqda. Raqamli mehnat bozorining o‘ziga xos xususiyati esa uning global 
tabiati bo‘lib, unda milliy chegaralar ahamiyati pasayib, mehnat resurslari va xizmatlar jahon miqyosida erkin 
harakatlanayotgan yangi iqtisodiy muhit shakllanmoqda.

Raqamli mehnat bozori ish beruvchi va xodim o‘rtasidagi o‘zaro munosabatlarni raqamli platformalar 
orqali masofaviy tarzda tashkil etishga asoslangan iqtisodiy muhit sifatida shakllanmoqda. Bunday bozorda 
mehnat munosabatlari jismoniy hudud va milliy chegaralar bilan cheklanib qolmaydi; aksincha, xodimning 
kasbiy salohiyati, raqobatbardoshligi va raqamli infratuzilmaga kirish imkoniyati mavjud bo‘lgan taqdirda, u 
global mehnat bozorida masofadan turib ishga jalb qilinishi mumkin. Shu tariqa, raqamli texnologiyalar mehnat 
resurslarining xalqaro harakatchanligini oshirib, ishchi kuchining joylashuviga bog‘liq cheklovlarni sezilarli 
darajada kamaytiradi.

Mehnat faoliyatining barcha bosqichlarida — ish qidirish, buyurtma qabul qilish, uni bajarish, natijani taqdim 
etish va haq to‘lash jarayonlarida axborot va kompyuter texnologiyalaridan majburiy foydalanish global mehnat 
bozorining ichki segmentatsiyasiga olib kelmoqda. Natijada, raqamli mehnat bozori alohida institutsional 
segment sifatida shakllanib, u maxsus onlayn platformalar orqali faoliyat yuritadi. Ushbu platformalarda 
mehnatga bo‘lgan talab va taklif qayd etiladi, shartnoma shartlari belgilanadi, to‘lov mexanizmlari ishlab 
chiqiladi hamda mehnat natijalarini baholash tizimi amalga oshiriladi. Bu esa mehnat munosabatlarini yuqori 
darajada shaffof, tezkor va standartlashtirilgan shaklga keltiradi.

Raqamli mehnat bozorining muhim xususiyati uning yuqori darajadagi moslashuvchanligi hisoblanadi. 
Mehnat resurslarining harakatchanligi deyarli cheklanmagan bo‘lib, bu ishchi kuchining global miqyosda 
taqsimlanishiga va raqobat muhitining kuchayishiga olib keladi. Shu bilan birga, raqamli mehnat bozorida 
sotilayotgan mahsulot an’anaviy moddiy ne’matlar emas, balki axborot va axborot texnologiyalari yordamida 
yaratilgan mehnat xizmati hisoblanadi. Bu holat mehnat bozorining tabiatini tubdan o‘zgartirib, bilim va raqamli 
ko‘nikmalarni asosiy ishlab chiqarish omiliga aylantiradi.

Shu bilan birga, mehnat bozorining ushbu segmentining harakatchanligining asosiy xususiyati uning 
virtualligidir. Ya’ni, mehnat harakati dunyoning bir nuqtasidan ikkinchi nuqtasiga jismoniy harakatisiz sodir 
bo‘ladi. Mutaxassislar mehnat harakatining jismoniy harakatisiz sodir bo‘ladigan yangi turdagi - raqamli 
harakatlanishning shakllanishini ta’kidlaydilar, bu ish beruvchi uchun uni saqlash xarajatlarini sezilarli darajada 
kamaytiradi.

Raqamli mehnat bozorida bilim ishlari eng ko‘p talab qilinmoqda, bu esa taqdim etilayotgan xizmatlarning 
o‘ziga xos xususiyatlari bilan bog’liq. Inson kapitali egalari yangi darajadagi erkinlik va o‘zini anglash 
imkoniyatlariga ega bo‘ldilar, ish beruvchilar esa dunyo intellektual resurslaridan foydalanish imkoniyatiga ega 
bo‘ldilar. Raqamli mehnat bozori innovatsion ish o‘rinlarini yaratishga hissa qo‘shadi.

Zamonaviy texnologik taraqqiyot sharoitida mehnat jarayonlarining tarkibiy tuzilishi tubdan o‘zgarib 
bormoqda. Ilmiy tahlillarga ko‘ra, hozirgi texnologiyalar rivoji darajasida mavjud kasblar doirasidagi 
funksiyalarning kamida 30 foizini avtomatlashtirish texnik jihatdan mumkin hisoblanadi [17]. Bu holat ishlab 
chiqarish va xizmat ko‘rsatish sohalarida mehnat unumdorligini oshirish, xarajatlarni qisqartirish hamda 
inson omiliga bog‘liq xatolarni kamaytirish imkoniyatini yaratadi. Biroq, shu bilan birga, mehnat bozorining 
institutsional tuzilishi va kasbiy talablar tizimiga jiddiy bosim yuzaga kelmoqda.

Xalqaro prognozlarga muvofiq, 2030 yilga kelib sun’iy intellekt texnologiyalarini joriy etish va ish o‘rinlarini 
avtomatlashtirish natijasida jahon yalpi ichki mahsuloti qo‘shimcha ravishda taxminan 9 trln AQSh dollariga 
o‘sishi mumkin [18]. Ushbu o‘sish sun’iy intellektning ishlab chiqarish samaradorligini oshirish, qaror qabul 
qilish jarayonlarini optimallashtirish va yangi qiymat yaratuvchi biznes modellarini shakllantirishdagi rolini aks 
ettiradi. Shu bilan birga, mazkur jarayonlar mehnat bozorida tuzilmaviy o‘zgarishlarni kuchaytiradi.

2030 yilgacha bo‘lgan davrda jahon miqyosida taxminan 375 million nafar ishchi, ya’ni global ishchi 
kuchining qariyb 14 foizi o‘z kasbini yoki faoliyat turini o‘zgartirishga majbur bo‘lishi kutilmoqda [19]. Ayniqsa, 
bank kassiri, auditor, kredit mutaxassisi kabi standartlashtirilgan va qoidaga asoslangan operatsiyalarga 
tayanadigan kasblar avtomatlashtirishga yuqori darajada moyil bo‘lib, ayrim hisob-kitoblarga ko‘ra, bunday 
kasblarning 98 foizigacha avtomatlashtirish ehtimoli mavjud. Bu holat kasbiy qayta tayyorlash va inson kapitali 
sifatini oshirish masalalarini iqtisodiy siyosatning ustuvor yo‘nalishiga aylantirmoqda.

Shu bilan birga, avtomatlashtirish jarayoni barcha holatlarda ish o‘rinlarining to‘liq yo‘qolishiga olib kelmasligi 
ham ta’kidlanmoqda. Masalan, Xitoy bank sektorida sun’iy intellekt texnologiyalarining joriy etilishi natijasida 
2027 yilga kelib ayrim kasblarda ish vaqti hajmi taxminan 29 foizga qisqarishi mumkin bo‘lsa-da, bu holat ish 
o‘rinlarining to‘liq yo‘qolishiga emas, balki mehnat vazifalarining qayta taqsimlanishiga olib kelishi kutilmoqda 
[20]. Demak, sun’iy intellekt mehnatni to‘liq almashtiruvchi omil emas, balki uning mazmunini o‘zgartiruvchi va 
inson mehnatini yuqori qiymatli faoliyat turlariga yo‘naltiruvchi texnologik kuch sifatida namoyon bo‘lmoqda.

Quyida keltirilgan 2-jadvalda sun’iy intellektning bandlikka ta’sirini bir yoqlama “ish o‘rinlarini yo‘qotish” 
sifatida emas, balki strukturaviy transformatsiya sifatida baholash zarurligini ko‘rsatadi. SI natijasida ayrim 
kasblar qisqarsa-da, yangi yuqori malakali bandlik shakllari paydo bo‘lmoqda. Asosiy muammo bandlikning 
kamayishi emas, balki ko‘nikmalar mos kelmasligi (skills mismatch) hisoblanadi.

2-jadval. Sun’iy intellekt va bandlik o‘rtasidagi o‘zaro bog‘liklikning tizimli tahlili
Yo‘nalish Sun’iy intellekt ta’siri Bandlikka ta’sir mexanizmi Iqtisodiy natija

Ish jarayonlarini 
avtomatlashtirish

Takrorlanuvchi va standart 
operatsiyalar SI orqali 
bajariladi

Past malakali ish o‘rinlarida 
bandlik qisqaradi, mehnat 
unumdorligi oshadi

Xarajatlar kamayadi, 
ishlab chiqarish 
samaradorligi oshadi

Kasbiy vazifalarning 
qayta taqsimlanishi

Inson–SI hamkorligi 
kuchayadi

Ishchi funksiyalari murakkab va 
ijodiy vazifalarga siljiydi

Mehnat sifat omillari 
kuchayadi

Yangi kasblarning 
paydo bo‘lishi

Data scientist, AI engineer, 
digital analyst kabi kasblar 
shakllanadi

Yuqori malakali bandlik 
kengayadi Inson kapitali sifati oshadi

Mehnat bozorining 
strukturaviy o‘zgarishi

SI ta’siri tarmoqlar bo‘yicha 
notekis

Moliyaviy xizmatlar, logistika, 
savdoda o‘zgarish tezroq

Tarmoqlararo 
nomutanosiblik kuchayadi

Masofaviy va 
platforma bandligi

Raqamli platformalar orqali 
ish tashkil etiladi

Global mehnat bozori 
shakllanadi

Bandlik geografiyasi 
kengayadi

Ish vaqtining 
optimallashtirilishi

SI yordamida jarayonlar 
tezlashadi

Ish vaqti qisqaradi, lekin ish 
o‘rinlari saqlanadi Ish unumdorligi oshadi

Daromadlar 
differensiallashuvi

Yuqori texnologiyali 
ko‘nikmalar talab qilinadi

Yuqori va past malakali ishchilar 
o‘rtasida tafovut oshadi

Ijtimoiy siyosat ahamiyati 
ortadi

Kasbiy qayta 
tayyorlash zarurati

Eskirgan ko‘nikmalar tez 
yo‘qoladi

Umrboqiy ta’lim tizimi 
muhimlashadi

Ta’lim–mehnat 
integratsiyasi kuchayadi

Institutsional 
moslashuv

Mehnat qonunchiligi 
yangilanadi

Platforma mehnati huquqiy 
tartibga olinadi

Mehnat bozorida 
barqarorlik oshadi

Makroiqtisodiy ta’sir SI orqali yalpi ishlab chiqarish 
oshadi

Bandlik qisqarishi 
kompensatsiya qilinadi

YAIM va 
raqobatbardoshlik ortadi

Jadvalda sun’iy intellekt (SI) texnologiyalarining mehnat bozoriga ko‘rsatayotgan ta’siri ko‘p qirrali va 
tizimli jarayon ekanligi yaqqol namoyon etilgan. Avvalo, ish jarayonlarini avtomatlashtirish yo‘nalishida SI 
takrorlanuvchi va standart operatsiyalarni inson o‘rnida bajarish orqali past malakali ish o‘rinlari qisqarishiga 
olib kelmoqda, biroq bu jarayon bir vaqtning o‘zida mehnat unumdorligini oshirib, ishlab chiqarish xarajatlarini 
kamaytirishga xizmat qilmoqda. Shu bilan birga, kasbiy vazifalarning qayta taqsimlanishi natijasida inson–SI 
hamkorligi kuchayib, ishchi kuchining funksiyalari ko‘proq ijodiy, tahliliy va yuqori qo‘shilgan qiymat yaratuvchi 
faoliyat turlariga siljiydi. Bu mehnat sifat omillarining kuchayishi va inson kapitali rivojlanishi uchun yangi 
imkoniyatlar yaratadi.

Ikkinchi muhim yo‘nalish sifatida yangi kasblarning paydo bo‘lishi va mehnat bozorining struktur o‘zgarishi 
qayd etiladi. Data scientist, AI engineer, digital analyst kabi kasblar shakllanishi yuqori malakali bandlikning 
kengayishiga olib kelib, inson kapitali sifatini oshiradi. Biroq SI ta’sirining tarmoqlar bo‘yicha notekis 
taqsimlanishi moliyaviy xizmatlar, logistika va savdo sohalarida o‘zgarishlarni tezlashtirib, ayrim tarmoqlar 
o‘rtasida nomutanosibliklarni kuchaytirishi mumkin. Shu bilan birga, raqamli platformalar orqali masofaviy 
va platforma bandligi shakllanib, mehnat bozorining globallashuvi kuchayadi va bandlik geografiyasi sezilarli 
darajada kengayadi.

Jadvalda keltirilgan ma’lumotlardan ko‘rinib turibdiki, sun’iy intellekt mehnat bozorida faqat ish o‘rinlarini 
qisqartiruvchi omil sifatida emas, balki mehnatni qayta tashkil etuvchi va yangi iqtisodiy imkoniyatlar yaratuvchi 
kuch sifatida namoyon bo‘lmoqda. Daromadlar differensiatsiyasining oshishi, kasbiy qayta tayyorlashga bo‘lgan 
ehtiyoj va institutsional moslashuv zarurati SI ta’sirining ijtimoiy-iqtisodiy oqibatlarini yumshatish uchun davlat 
siyosati, ta’lim tizimi va mehnat qonunchiligini takomillashtirishni talab etadi. Makroiqtisodiy darajada esa sun’iy 
intellekt orqali yalpi ishlab chiqarish hajmining oshishi mehnat bozorida yuzaga keladigan qisqarishlarni qisman 
kompensatsiya qilib, YAIM o‘sishi va milliy raqobatbardoshlikning ortishiga xizmat qilishi mumkin.

X U L O S A  V A  T A K L I F L A R
Shunday qilib, zamonaviy global mehnat bozori murakkab, ko‘p komponentli va yuqori darajada dinamik 

tizim sifatida shakllanib, axborot-kommunikatsiya va raqamli texnologiyalarning uzluksiz ta’siri ostida tub 
o‘zgarishlarni boshdan kechirmoqda. Ushbu jarayonlar mehnat faoliyatining mazmuni va tashkil etilish 
shakllarini, bandlik strukturasini, ijtimoiy-mehnat munosabatlarini hamda kasbiy talablar tizimini sezilarli darajada 
yangilamoqda. Raqamli texnologiyalar asosida shakllangan yangi mehnat muhiti mehnat jarayonining barcha 
tarkibiy elementlariga — mehnat predmeti, mehnat vositalari, texnologiyalar, tashkiliy tuzilmalar va mehnat 
natijalariga bevosita ta’sir ko‘rsatib, xodimlardan moslashuvchanlik, raqamli savodxonlik va doimiy o‘qib-
o‘rganishga tayyorlikni talab etmoqda. Natijada, inson kapitalining sifati va mehnat bozorining institutsional 
moslashuvchanligi iqtisodiy rivojlanishning hal qiluvchi omillariga aylanmoqda.

Shu bilan birga, yangi texnologiyalarning mehnat resurslariga ta’siri bir yoqlama va oldindan to‘liq prognoz 
qilinadigan jarayon emas. Mazkur ta’sirning murakkabligi shundaki, u nafaqat innovatsion texnologiyalarning 
mavjudligi, balki insonlarning ushbu texnologiyalardan qanday foydalanishi, ularni qaysi sohalarda va qaysi 
institutsional sharoitlarda joriy etishi bilan belgilanadi. Shu nuqtai nazardan, mehnat bozori va bandlikning 
kelajagi haqida fikr yuritar ekan, texnologik o‘zgarishlar, avtomatlashtirish va sun’iy intellektning mehnat 
faoliyatiga ta’siri, masofaviy va platforma bandligining kengayishi, shuningdek, “raqamli ish muhiti”da insonning 
roli va ijtimoiy himoyasi masalalariga kompleks yondashuv zarur. Demak, kelgusida mehnat bozorining barqaror 
rivojlanishi texnologik taraqqiyot bilan bir qatorda ta’lim tizimi, mehnat siyosati va institutsional mexanizmlarning 
uyg‘un rivojlanishini taqozo etadi.

